
Purnatrayisha Stotram 2

પૂર્ણત્રયીશસ્તોત્રમ્ ૨

ગણેશવાણીગિરિજામહેશ્વરાન્
પ્રણમ્ય સર્વાન્ વિબુધોત્તમાન્ ગુરૂન્ ।

પ્રવક્તુમિચ્છામ્યબલાપિ સત્કથાં
પિપીલિકા લઙ્ઘિતુમર્ણવં  યથા ॥ ૧॥

વિખ્યાતાયાઃ પૃથિવ્યાં સ્વકૃતવિવિધમૃષ્ટાન્નદાનાદિપુણ્યૈઃ
કુઞ્ઞિપિળ્ળારૂપરાજ્ઞ્યા  જઠરભૃતસુભદ્રાસુતાહં પ્રવક્તુમ્ ।

ઉદ્યુક્તા તેઽવતારાન્ વિવરપલમહીદેવવર્યસ્ય શિષ્યા
બ્રહ્મપ્રાપ્ત્યૈ કુયોગિશ્રમ ઇવ વિફલો માસ્તુ પૂર્ણત્રયીશ ! ॥ ૨॥

ઈક્ષાક્ષુબ્ધપ્રકૃત્યા મહદપિ ચ તતોઽહં ચ તસ્માદધીશા
દેવા ભૂતેન્દ્રિયાણીત્યપરિમિળિતતત્વાનિ નિર્માય ભૂયઃ ।

સંયોજ્યાન્યોન્યમેતાન્યથ સમનુવિશન્ યો વિરાડાવિરાસીઃ
સ ત્વં માં લોકરૂપસ્મૃતિકૃદભયદઃ પાહિ પૂર્ણત્રયીશ ! ॥ ૩॥

વિભ્રદ્ વારાહરૂપં મનુવચનમનુધ્યાયતઃ પદ્મયોને-
રાવિર્ભૂયાબ્ધિતોયાદ્ દ્રુતમવનિમથોદ્ધૃત્ય સંસ્થાપ્ય ચ ત્વમ્ ।

નિન્દન્તં ચાનુયાન્તં સમરભુવિ હિરણ્યાક્ષમક્ષીણવીર્યં
હત્વા ભક્તૈઃ સ્તુતો યસ્તદનુ વિધિમુખૈઃ પાહિ પૂર્ણત્રયીશ ! ॥ ૪॥

સર્વેષાં નિર્વિંશઙ્કં   નિજપદસુલભપ્રાપ્ત્યુપાયં વિધાતું
જાતસ્ત્વં દેવહૂત્યામુરુતરકૃપયા માતરં મુક્તિમાર્ગમ્ ।

સુગ્રાહં ગ્રાહયિત્વા તદનુમતિયુતોઽદ્યાપિ પૂર્વોત્તરાશાં
યોઽધ્યાસ્સેઽધ્યાત્મબિદ્ભિઃ કપિલ ઇતિ નુતઃ પાહિ પૂર્ણત્રયશ! ॥

ધર્મક્ષેત્રેઽજનિષ્ઠાઃ સ્વયમથ નરનરાયણાખ્યાનયુક્તો
નીત્વા યો મૃત્યુગેહં દશશતકવચં ચૈકવર્માવશિષ્ટમ્ ।

આક્ષિપ્યદૃક્ષયજ્ઞક્ષપણહરવિરિશ્ચાદિભિઃ સ્તૂયમાનઃ
શાન્તાત્મા ચિન્તનીયસ્ત્વિહ કલિસમયે પાહિ પૂર્ણત્રયીશ ! ॥ ૬॥

પૂર્ણત્રયીશસ્તોત્રમ્ ૨

માતુર્વાગ્વજ્રકૃત્તાશયવિબુધમુનીન્દ્રોપદિષ્ટક્રમાનુ-
ધ્યાનૈકાગ્ર્યત્રિલોકીજનપવનગતિસ્તમ્ભકર્ત્રે ધ્રુવાય ।

ગાઢપ્રીત્યા સપત્નક્ષિતિવલયપતિત્વં ચ યોઽધ્યાત્મનિષ્ઠાં
પશ્ચાદાવૃત્તિશૂન્યં પરમપદમદાઃ પાહિ પૂર્ણત્રયીશ ! ॥ ૭॥

અઙ્ગાદ્  વેનસ્ય સભ્યઙ્મથનત ઉદિતઃ સ્તોતૃભિઃ સ્તૂયમાનઃ
પૃથ્વી દોહાદ્ યથેષ્ટં પૃથુરિતિ ભુવને ખ્યાતવીર્યસ્વભાવઃ ।

સખ્યં કૃત્વા  ત્વદુક્ત્યાનતમુખ્શતયજ્ઞેન યજ્ઞાશ્વહર્ત્રા
યઃ સન્માર્ગં દ્વિજાનાં સદયમુપદિશન્ પાહિ પૂર્ણત્રયીશ ! ॥ ૮॥

નાભેશાભૂઃ સુતો યો વિજિતશતમખાત્ સ્વીકૃતાયાં જયન્ત્યાં
પુત્રાન્ જન્મત્રયાત્તાભયભરતમુખાન્ સુપ્રસિદ્ધાંશ્ચ સિદ્ધાન્ ।

ઉત્પાદ્યોક્ત્વાત્મવિદ્યાં સદસિ નિજસુતેભ્યોઽપિ ભૃતોઽવધૂત-
સ્યાકારેણાચલાયામુરુસુખમચરઃ પાહિ પૂર્ણત્રયીશ ! ॥ ૯॥

વેશ્યાકૃષ્ટાશયત્વાદપગતનિજધર્માદિકં તત્ક્કુટુમ્બ
ક્ષેમાર્થ કૃત્યભેદાર્જિતબહુશમલં   કશ્ચનાજામિળાખ્યમ્ ।

ત્વન્નામોક્ત્યૈવ વિપ્રં યમભટપરિઘાન્મોચયિત્વા સ્વભૃત્યૈ-
ર્ભક્તિ ચોત્પાદયન્ યઃ પ્રકટિતકરુણઃ પાહિ પૂર્ણત્રયીશ ! ॥ ૧૦॥

પ્રહ્લાદાનુગ્રહાર્થં નરહરિવપુષા સ્તમ્ભતઃ કમ્પયન્ ક્ષ્માં
સમ્ભૂતઃ સર્વસમ્ભ્રાન્તિદઘટઘટઘોરાટ્ટહાસાન્ વિમુઞ્ચન્ ।

ક્રુદ્ધ્યદ્દૈત્યેન્દ્રવક્ષઃ ખરતરનખરાગ્રેણ નિર્મિદ્ય   તદ્ર-
ક્તાન્ત્રસ્રગ્ભૂષિતો યઃ સુબહુ શુશુભિષે પાહિ પૂર્ણત્રયીશ ! ॥ ૧૧॥

દેવસ્તોત્રૈરશાન્તઃ પદકમલનતં બ્રહ્મવાચા કુમારં
પ્રહ્લાદં વીક્ષ્ય સદ્યો વિકસિતવદનઃ સૌમ્યરૂપોઽભવસ્ત્વમ્ ।

સામ્યાત્ સર્વત્ર કામ્યાદિષુ વિગતરતેસ્તસ્ય યશ્ચોત્તમાઙ્ગે
હસ્તં ન્યસ્ય પ્રશસ્તં વિવિધવરમદાઃ પાહિ પૂર્ણત્રયીશ ॥। ૧૨॥

ગ્રાહગ્રસ્તં ગજેન્દ્રં કરઘૃતકમલેનાર્ચયન્તં ચ ભક્ત્યા
હસ્તેનોદૂધૃત્ય ચક્રપ્રદળિતવદનં નક્રમપ્યાકલય્ય ।

યઃ કારુણ્યાર્દ્રદૃષ્ટ્યા ગતશુચમકૃથાઃ સ્વસ્વરૂપેણ તેનૈ-
વાગાઃ સાકં વિકુણ્ઠં પદમપિ ચ તથા પાહિ પૂર્ણત્રયીશ ! ॥ ૧૩॥

ક્ષીરાબ્ધૌ મથ્યમાને દિતિજદિવિષદાં હીનસઙ્ખ્યાકસઙ્ઘૈ -

ર્મગ્નાદ્ર્યુદ્ધારણાર્થં ઘૃતકમઠકઠોરકૃતિશ્ચાભવસ્ત્વમ્  ।
પૃષ્ઠે યોઽતિસ્થવિષ્ઠે સુખતરમધૃથા લીલયા શૈલરાજં

જાતસ્તન્મન્થનાન્તે પુનરમૃતધરઃ પાહિ પૂર્ણત્રયીશ ! ॥ ૧૪॥
દૈત્યેષ્વાહૃત્ય ધાવત્સ્વમૃતમમલનારીવપુર્ધારયંસ્તાન્

સઞ્ચારૈર્વઞ્ચયન્ યો મૃદુતરવિલસદ્ભાવહાવાદિયુક્તૈઃ ।
દ્વેધા ચૈતાન્ નિવેશ્ય ત્રિદશદિતિસુતાન્ વ્યાજતશ્ચાદિતેયાન્

મોદેનાપાયયસ્ત્વં સદયમથ સુધાં પાહિ પૂર્ણત્રયીશ ! ॥ ૧૫॥
પ્રીતોઽદિત્યાં તુ જાતઃ કપટવટુતયા વામનો નામતસ્ત્વં

યાતોઽભૂર્યજ્ઞવાટે બલિસવિધમહો ધીરધીરસ્વભાવઃ ।
ગાયંસ્તસ્યાન્વયં યો નિરુપમતતધર્મજ્ઞતાં ચાપિ ભૂયો

યાઞ્ચાં વૃત્ત્યૈ ચકર્થ ત્રિપદમિતભુવં પાહિ પૂર્ણત્રયીશ ! ॥ ૧૬॥
શુક્રં ધિક્કૃત્ય તુભ્યં કૃતવતિ નિજસર્વસ્વદાનં સતોયં

દૈત્યે ગાત્રપ્રવૃદ્ધયા સકલમપહરન્ બન્ધનં ચાસ્ય કુર્વન્ ।
ગર્વં ચાપોહ્ય યસ્ત્વં સુતલસુખસુરેશત્વમોક્ષાદ્યભીષ્ટાન્

પ્રીત્યા દત્વાપિ તૃપ્તિં  નહિ નહિ ગતવાન્ પાહિ પૂર્ણત્રયીશ ! ॥ ૧૭॥
જાતો વેદસ્ય હેતોઃ પુરુતરમકરસ્વચ્છરૂપેણ ભૃય-

સ્તોયે નૌકાં ગૃહીત્વા દ્રમિડનરપતિં  તારયન્ સઙ્કટાદ્ યઃ ।
અશ્વગ્રીવં ચ વિશ્વદ્રુહમથ વિગતગ્રીવમાધાય વેદા-

નાદાય બ્રહ્મણેઽદાઃ પ્રમુદિતહૃદયઃ પાહિ પૂર્ણત્રયીશ ! ॥ ૧૮॥
ત્વત્પ્રીત્યૈ દ્વાદશીપારણનિયમમહાનિષ્ઠિતસ્યામ્બરીષ-

સ્યાઘં કર્તું ચ કૃત્યોદ્ભવકૃદમિતકોપિષ્ઠદુર્વાસસં યઃ ।
ચક્રેણ ભ્રામયિત્વા દિશિ દિશિ નિજભૃત્યસ્ય રક્ષાવિધાનાદ્

ભક્તાધીનત્વવિખ્યાપનમપિ કૃતવાન્ પાહિ પૂર્ણત્રયીશ ! ॥ ૧૯॥
મૂર્તિં  કૃત્વા  ચતુર્ધા દશરથનૃપતેઃ પુત્રતાં પ્રાપ્તવાન્ યો

દેવાર્થં તાટકાઘ્નઃ કુશિકસુતમખં  પાલયિત્વા શિલાત્વમ્ ।
ગૌતમ્યા મોચયિત્વા પુરહરધનુરારોપણપ્રાપ્તદારઃ

કૃત્તક્ષત્રનવીર્યઃ સ્વપુરમુપગતઃ પાહિ પૂર્ણત્રયીશ ! ॥ ૨૦॥
કૈકેયીવાગધીનં જનકમનુનયન્ કાનનં સ્વાનુજસ્ત્રી-

યુક્તો યાતઃ કિરાતાધિપરચિતજટશ્ચિત્રકૂટાદ્રિવાસઃ ।
તાતં શ્રુત્વાનુજોક્ત્યા મૃતમથ સુખયન્ પાદુકાદાનતસ્તં

માર્ગેઽત્યુગ્રં વિરાધં ત્વથ જઘનિથ યઃ પાહિ પૂર્ણત્રયીશ ! ॥ ૨૧॥
નાસાચ્છેદાદ્ ભગિન્યાઃ કુપિતખરમુખાનાશુગૈર્નાશયન્  યો

મારીચં ચાશરાધીશ્વરહૃતદયિતાં માર્ગયન માર્ગમધ્યે ।
પક્ષીન્દ્રં વીક્ષ્ય તસ્મૈ નિજપદમદદા દગ્ધકાબન્ધકાયો

મુક્તિં  દત્ત્વા શબર્યૈ પવનસુતનુતઃ પાહિ પૂર્ણત્રયીશ ! ॥ ૨૨॥
યઃ સુગ્રીવેણ સખ્યં તદરિવરવધં ચાસ્ય રાજ્યાધિપત્યં

કૃત્વા  વાર્તાં પ્રિયાયાઃ પવનજવચસા જ્ઞાતવાન્ સાધુ સર્વામ્ ।
ગત્વાબ્ધેસ્તીરમારાદુપગતદશકણ્ઠાનુજાશ્લિષ્ટપાદો

બદ્ધ્વા સેતું ચ યાતો રજનિચરપુરીં  પાહિ પૂર્ણત્રયીશ ! ॥ ૨૩॥
હત્વા લઙ્કાધિપં યઃ સુતસહજભટામાત્યયુક્તં ચ યુદ્ધે

સીતામાદાય પૂતાં જ્વલનપતનતઃ પુષ્પકં ચાધિરુહ્ય ।
રાજ્યં ગત્વા ચ પૂજ્યૈર્મુનિભિરથ કૃતસ્વાભિષેકઃ સ્વકીયૈઃ

સાર્ધં તત્રાવસસ્ત્વં જનમનુરમયન્ પાહિ પૂર્ણત્રયીશ ! ॥ ૨૪॥
હા હન્ત! ત્યક્તકાન્તસ્ત્વથ વિધિવશતઃ ક્ષુદ્રશૂદ્રાર્દનાદીન્

કૃત્વા  પુત્રાનુગાતસ્વચરિતમહિમા કાલમાલોક્ય ચ ત્વમ્ ।
સર્વાન્ ગીર્વાણલોકાન્ નિશિચરનરનારીજનાન્ વાનરાદીન્

નીત્વા યોગાત્ સ્વધામ દ્રુતમતિમુદિતઃ પાહિ પૂર્ણત્રયીચ! ॥ ૨૫॥
રામસ્યામેયકીર્તેશ્ચરિતમુરુવિધં કીર્તિતં   તત્ત્વવિદ્ભિ-

ર્ધન્યૈર્વાલ્મીકિમુખ્યૈઃ શ્રવણપઠનનિધ્યાનતઃ સિદ્ધિદં ચ ।
ષડ્ભિઃ સઙ્ક્ષિપ્ય પદ્યૈરિહ કથિતવતી શક્તિહીનાપિ ભક્ત્યા

પ્રીત્યૈ ભ્રૂયાદબદ્ધપ્રચુરમપિ તવેદં તુ પૂર્ણત્રયીશ ! ॥। ૨૬॥
જાતો યો રેણુકાયાં મુદમથ જમદગ્નેશ્ચ માતુશ્ચ કુર્વન્

દત્તાત્રેયાત્તવિદ્યાકૃતમદકૃતવીર્યાત્મજાદીન્ નરેન્દ્રાન્ ।
નિશ્શેષં નાશયિત્વા ભુવમથ વિગતક્ષત્રિયાં ચાપિ કૃત્વા

ચોદ્ધારં કેરળાનાં પ્રસભમકુરુથાઃ પાહિ પૂર્ણત્રયીશ ! ॥ ૨૭॥
ભૂપાન્ ભૂભારભૂતાન્ દિતિદનુકુલજાંશોદ્ભવાન્  બ્રહ્મવાચા

સંહર્તું શેષયુક્તો યદુષુ કૃતજનિર્વાસુદેવોઽસુરારિઃ ।
નીતસ્તાતેન નન્દવજમથ સદયં પૂતનાં પાતયન્ યો

મુક્તિં  ભક્તૈકલભ્યાં દદિથ કુલપતે પાહિ પૂર્ણત્રયીશ! ॥ ૨૮॥

યો હત્વા કંસભૃત્યં શકટમથ તૃણાવર્તમપ્યાત્તવાત્યા-
મૂર્તિં  માત્રે સ્વવક્ત્રે નિખિલમપિ જગદ્ દર્શયન્ વિશ્વરૂપિન્! ।

લીલાભિર્ગોકુલસ્ય પ્રમદમતિતરાં વર્ધયન્ બદ્ધગાત્રો
વૃક્ષચ્છેદેન યક્ષદ્વયનુતચરણઃ પાહિ પૂર્ણત્રયીશ! ॥ ૨૯॥

વત્સં હત્વા બકાઘાવપિ કમલભવં માયયા મોહયન્ યો
રામાત્મા ચામરારિં  જઘનિથ સહસા સાનુગં ધેનુકાખ્યમ્ ।

નૃત્તેનાર્તં ચ કૃત્વા  ફણિપતિમપિબઃ પાવકં તાવકૈશ્ચ
સ્તોત્રૈર્વૃત્રારિમુખ્યૈર્નુતપદકમલઃ પાહિ પૂર્ણત્રયીશ ! ॥ ૩૦॥

સર્વાલમ્બઃ પ્રલમ્બં હલધરવપુષા સંહરન્ વલ્લવીનાં
હૃત્વા વસ્ત્રાણિ દત્ત્વા દ્વિજવરસુદૃશાં સદ્ગતિં  ભક્તદાનાત્ ।

વર્ષન્તં શ્રીમદાન્ધં હૃતમદમકૃથા ગોત્રશત્રું ધૃતાદ્રિ-
ગોપીનાં તાપહારી વિહૃતિભિરપિ યઃ પાહિ પૂર્ણત્રયીશ ! ॥ ૩૧॥

નન્દં વિન્દન્ જલેશાદ યુવતિહરણતઃ શઙ્ખચૂડં સપઙ્કં
ચોક્ષાણં તીક્ષ્ણશ‍ૃઙ્ગં  મયસુતમશિવં કેશિનં નાશયન્ યઃ ।

સાક્રૂરઃ સાગ્રજઃ શ્રીમધુપુરમગમો માલ્યવેષાનુલેપૈઃ
સ્નિગ્ધાં સ્ત્રીં  વર્ધયંસ્ત્વં હૃતરજકશિરાઃ પાહિ પૂર્ણત્રયીશ ॥। ૩૨॥

કોદણ્ડં ખણ્ડયન્ યો જઘનિથ ગજરાજં ચ મલ્લાંશ્ચ કલ્યાન્
મઞ્ચાગ્રાદઞ્ચયિત્વા ભ્રુવમનુજયુતં માતુલં પ્રેતભર્ત્રે ।

દત્ત્વા કૃત્વા  ચ પિત્રોઃ પદનતિમકરો રાજ્યમપ્યુગ્રસેને
વિદ્યાદાત્રે ચ પુત્રં મૃતમપિ દદિવાન્ પાહિ પૂર્ણત્રયીશ! ॥ ૩૩॥

કુર્વન્ સન્તાપશાન્તિં  વ્રજપિતૃસુદૃશામુદ્ધવોક્ત્યાતિરક્તાં
સૈરન્ધ્રીં  પ્રીણયિત્વા પુનરપિ મુચુકુન્દેન  યઃ ક્ષીણપુણ્યમ્ ।

મ્લેચ્છેશં દાહયિત્વા હ્યભયપદમદાસ્તસ્ય ચાષ્ટાદશોદ્ય-
દ્યુદ્ધે ભીતાયમાનો મગધપતિકૃતે પાહિ પૂર્ણત્રયીશ! ॥ ૩૪॥

શ્રીમત્યાં દ્વારવત્યાં સુખમથ નિવસન્ રુક્મિણીમગ્રહીસ્ત્વં
સામોદં સત્યભામામુદવહ ઉચિતાં જામ્બવત્યા ચ સાર્ધમ્ ।

ભદ્રાકાલિન્દ્યવન્તીરપિ ચ પરિણયન્ લક્ષણાનાગ્નજિત્યો
યો હત્વા ભૂમિપુત્રં બહુયુવતિયુતઃ પાહિ પૂર્ણત્રયીશ ! ॥ ૩૫॥

યુદ્ધે બાણં ચ જિત્વા નૃગસુગતિકરઃ પૌણ્ડ્રકં કાશિરાજં
હત્વા તત્ત્વં ચ મિત્રગ્રહણગમનતો ગ્રાહયન્ ગોપનારીઃ ।

મીમેનામોઘવીર્યં મગધકુલપતિં  ઘાતયંશ્ચેદિપં ય-
શ્ચક્રોત્કૃત્તોત્તમાઙ્ગં  સુકૃતિનમકૃથાઃ  પાહિ પૂર્ણત્રયીશ ! ॥ ૩૬॥

યજ્ઞં નિર્વર્ત્ય સમ્યગ્ યમસુતવિહિતં સાલ્વરાજં ચ સૌભં
હત્વા ત્વં દન્તવક્ત્રં ભવનગતકુચેલાય દત્તાખિલર્દ્ધિઃ   ।

ભૂભારક્ષેપણં યઃ પ્રકુપિતકુરુપાર્થાદિયુદ્ધેન  કૃત્વા
ભીષ્માયાત્મૈક્યદાતા હ્યનુદિનમિહ માં પાહિ પૂર્ણત્રયીશ ! ॥

વૃદ્ધયર્થં પાર્થકીર્તેમૃતદશતનયાન્ કસ્યચિદ્ ભૂસુરસ્ય
શ્રીમદ્વૈકુણ્ઠલોકાદ્ દ્રુતમતિસુહૃદા સાર્ધમાહૃત્ય દત્ત્વા ।

કૃત્વા  સારથ્યદૂત્યાદ્યમિતમમતયા યઃ પુનઃ પાણ્ડવાનાં
દ્વાર્વત્યાં સર્વમિત્રૈઃ સહ સુખવસતિઃ પાહિ પૂર્ણત્રયીશ ! ॥ ૩૯॥

યોઽન્યોન્યં ઘાતયિત્વા નિજકુલમખિલં વિપ્રશાપાપદેશાદ્
ભક્તોત્તંસોદ્ધવાય પ્રણયપરવશો દત્તવાંસ્તત્ત્વવિદ્યામ્ ।

કીર્તિં  વિસ્તાર્ય ચ ત્વં ભુવિ નિજમનુજાકારમૂર્તિ  ચ હિત્વા
નિત્યાનન્દસ્વરૂપો નિજપદમગમઃ પાહિ પૂર્ણત્રયીશ ! ॥ ૪૦॥

કૃષ્ણશ્લક્ષ્ણાવતારાત્ પ્રભૃતિ નિજપદપ્રાપ્તિપર્યન્તલીલાઃ
પ્રાતઃ કાલે પઠેદ્ યઃ પ્રશમિતકરણઃ સોઽપિ વૈકુણ્ઠમીયાત્ ।

ઇત્થં વ્યાસોક્તિતોઽહં ચરિતમકરવં તાવકં સઙ્ગ્રહેણ
સ્તોત્રં ભુયાન્મદીયં ભવભયશમનં ત્વત્પ્રસાદાદિહૈતત્ ॥ ૪૧॥

વિપ્રાત્ ત્વં સઞ્જનિષ્યસ્યતુલસુકૃતિનઃ  શમ્ભલગ્રામમુખ્યાદ્
વિખ્યાતઃ કલ્કિનામ્ના તુરગમુરુજવં યોઽધિરુહ્યાત્તખડ્ગઃ ।

દુર્વૃત્તાન્ સર્વમર્ત્યાન્ ઝટિતિ પટુતયા પોથયિત્વા પૃથિવ્યાં
ધર્મં સંસ્થાપયિષ્યસ્યપિ વિપુલતમં પાહિ પૂર્ણત્રયીશ ! ॥। ૪૨॥

વૈરાજશ્રીકુમારાઃ સુરમુનિનરનારાયણવ્યાસદત્તા
બુદ્ધો યજ્ઞશ્ચ ધન્વન્તરિપૃથુકપિલા મોહિની ચર્ષભશ્ચ ।

ગોવિન્દઃ શ્રીનૃસિંહઃ   કમઠકિટિઝષા વામનો જામદગ્ન્યઃ
શ્રીરામઃ સીરિકલ્કીત્યજ ! પરમવતારાંસ્તવતાન્ સ્મરામિ ॥ ૪૩॥

સૌભદ્રમેતદ્ ભવતોઽવતારકથાતિસઙ્ક્ષેપનુતિસ્વરૂપમ્ ।
સતાં પ્રમોદાય સદાસ્તુ પૂર્ણત્રયીપુરાધીશ ! તવ પ્રસાદાત્ ॥ ૪૪॥
અનેકાગોયુક્તાં ભવનિગળબદ્ધાં દૃઢતરં

ભવત્પાદમ્ભોજં શરણમુપયાતાં હ્યભયદ ! ।
યથા ચોરં રાજા દમયતિ ચ તદ્વદ્ દમય માં

ભવગ્રન્થિં  છિન્ધિ પ્રચુરકરુણાલોકવિશિખૈઃ ॥ ૪૫॥
અશ્રદ્ધં યદિ યસ્ય કસ્ય હૃદયં વ્યાસાત્મજાસ્યોદ્ગત-

શ્રીમદ્ભાગવતીકથામૃતકણસ્પૃષ્ટં હિ દિષ્ટ્યાપિ વા ।
સદ્યોઽન્તઃકરણં તદીયમમલં ભક્ત્યાદિયુક્તં ભવે-

દિત્યુક્તિં  મમ ચિત્તશુદ્ધિકરણાત્ સત્યાં કુરુ ત્વં હરે ! ॥ ૪૬॥
(This was composed by Subhadra Alias

Valiya Ikku Amma Tampuran of Cochin royal family

(M. E. 1019-1096). It is written in praise

of Purnatrayisha, the deity of Trippunittura

temple. Sri. Vatakkurmkur Raja Raja Varma and

Dr. K. KuNNunni Raja have mentioned this work

in their History of Kerala Sanskrit Literature

(in Malayalam) and Contribution of Kerala to

Sanskrit Literature respectively and they have

not noticed it as a published work.)

ઇતિ સુભદ્રાકૃતમ્ પૂર્ણત્રયીશસ્તોત્રં સમ્પૂર્ણમ્ ।

